
	Prof Gerhard Lubbe (57), ‘n professor in Privaat- en Romeinsereg aan die Universiteit Stellenbosch (US), is as die nuwe dekaan van dié universiteit se Fakulteit Regsgeleerdheid aangestel. 

Sy aanstelling is na afloop van die onlangse US Raadsvergadering aangekondig. 

Prof Lubbe, wie sedert die vorige dekaan, prof Marius De Waal, se bedanking op 1 Mei 2006 as dekaan waarneem, het gesê dat hy gemotiveer is om aansoek vir die pos te doen omdat hy graag in ‘n “interessante en uitdagende tyd vir die universiteit en die land ‘n bydrae wil maak” deur sy betrokkenheid by die Fakulteit. 

“As dekaan sal ek die uitdagings benader met ‘n diepgaande kennis van die Fakulteit se mense en tradisies en ervaring van die werking van die Universiteit as ‘n geheel. Ek beskik ook oor ‘n mate van ervaring van die dekaanspos en die behoefte aan ‘n afspeling van die dikwels uiteenlopende aansprake van die Fakulteit aan die een kant en die Universiteitsbestuur aan die ander kant. Alhoewel ek as dekaan die verantwoordelikheid sal dra vir besluite aangaande my verantwoordelikheidsfeer, stel ek my ten doel om deur middel van konsultasie en deelnemende bestuur die kollektiewe insigte van die Fakulteit in te win in verband met die neem van rigtinggewende besluite,” het prof Lubbe gesê.

Prof Lubbe is ‘n oudMatie en het sy BA LLB-graad hier verwerf waarna hy sy LLM-graad aan die Yale Universiteit in Amerika behaal het. Hy het sy verbintenis met Maties in 1973 hervat toe hy as senior dosent in die Fakulteit Regsgeleerdheid begin het. In 1977 het hy sy professorskap in die regte behaal. 

Prof Lubbe se indrukwekkende akademiese loopbaan sluit in ‘n termyn as besoekende professor aan onderskeidelik die Katolieke Universiteit van Leuven in België (1998) en die Universiteit Eduardo Mondlane in Maputo, Mosambiek (2004). Sy regskennis het hy met ander Suid-Afrikaanse universitieite gedeel deur sy betrokkenheid as deeltydse dosent by ondermeer die Universiteit van Wes-Kaapland (1983 – 1993) en ook as adjunk-regsprofessor aan die Universiteit van Kaapstad (1999-2002). Prof Lubbe het ook as eksterne eksaminator gedien vir die Universiteit van Kaapstad (1987 -1998, en vanaf 2001 tot die huidige), die Universiteit van die Witwatersrand (1984 – 1995) en ook die Universiteit van KwaZulu-Natal vanaf 1987 tot met 1994. 

Hy is die mede-skrywer van twee handboeke oor Kontrakreg en ander items uit sy pennevrug sluit in 57 gepubliseerde artikels, 12 hoofstukke in verskeie boeke asook verskeie boekresensies in wetenskaplike joernale. Hy was ook die redakteur van JC de Wet se Kontraktereg en Handelsreg (Vyfde uitgawe 1992) en saam met JM Smits, vir Remedies in Zuid-Afika en Europa (2003, Intersentia Uitgewers, Antwerpen-Groningen).

Prof Lubbe is ‘n erkende navorser met ‘n B2-gradering van die Nasionale Navorsingstigting (NNS) en was ’n besoekende professor van die “Institute of Advanced Legal Studies” aan die Universiteit van Regensburg en die “Max Planck Institute for Foreign Private and Private International Law” in Hamburg. 

Hy is ook die ontvanger van verskeie toekennings en studiebeurse waaronder ‘n deelgenootskap aan die Yale Universiteit in Amerika, verskeie studiebeurse van die Fidelity Fund of Attorneys, Notaries and Conveyancers, die Toekenning vir Gespesialiseerde Oorsese Navorsing Award for Specialised Overseas Research CSD (1992) asook die US Viserektor se Toekenning vir Onderrig in 1995. 

Prof Lubbe is getroud met Lyn en hulle het drie dogters, Frances, Nina en Andrea.

- Liezl Scholtz –




